
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

বিশ্বরূপ



কে জানে কাহার বিশ্ব,—দৃশ্য চমৎকার!

আলোকে আঁধারে এই খোলা আর মেলা,

জড়েতে চৈতন্যে এই লুকোচুরি খেলা,

তারি মাঝে মূল তানে ওঠে ঝনৎকার॥


দেখে শুনে হতবুদ্ধি আমি সনৎকার!

সুনীল আকাশ-সিন্ধু, কোথা তার বেলা,

সারি সারি ভাসে তারা, জ্যোতিষ্কের ভেলা,

কোথা যায় নাহি জানি, নহি গণৎকার!


বিশ্বটানে মন যায় বিশ্বেতে ছড়িয়ে। 

অন্তর থাকিতে চায় বাহিরে জড়িয়ে॥


আমি চাই টেনে নিয়ে ছড়ানো প্রক্ষিপ্ত,

অন্তরে সঞ্চিত করি আঁধার আলোক,

প্রতীক রচনা করি চিত্রিত সংক্ষিপ্ত,—

চতুর্দ্দশ পদে বদ্ধ চতুর্দ্দশ লোক!

